Skyfie 1
Geborg deur Bybel-Media
Skyfie 2

1 Joh 5:9-13
1. Die deurlopende PP-agtergrond (die PowerPoint Background Image)
Die teks herinner ons daaraan dat Jesus ingekom het waar daar staan ‘Geen toegang’ en uitgegaan het, waar daar staan ‘Geen uitgang’.  Dit verseker ons, dat Hy vir ons die pad oopgemaak het om dieselfde te doen.

Skyfie 3 en 4
2. Teks 
9Ons aanvaar mense se getuienis, hoeveel te meer die getuienis van God, want dit is God wat getuig, en die getuienis handel oor sy Seun. 10Wie in die Seun van God glo, besit die getuienis in sy hart; wie God nie glo nie, maak Hom tot leuenaar, omdat hy nie die getuienis glo wat God oor sy Seun gelewer het nie. 11En die getuienis behels dít: God het ons die ewige lewe gegee, en dié lewe is deur sy Seun. 12Wie die Seun het, het die lewe; wie nie die Seun van God het nie, het ook nie die lewe nie.

Die doel van die brief
13Hierdie brief skrywe ek vir julle, sodat julle kan weet dat julle die ewige lewe het, julle wat in die Seun van God glo.

Skyfie 5
3. God versamel ons en ons is bly
Skyfie 6
3.1. Fokus 
Jy het dit nie gemaak nie
Daar was ’n advertensie vir lewensversekering.  Dit het gehandel oor ’n besigheidsman wat gedink het hy is amper deur ’n motor getref. Ietwat geskok, sê hy:  “Sjoe, dit was nou amper! Ek het nie gedink ek sou dit maak nie.”
Skielik sluit twee persone in wit pak klere by hom aan en die een sê:  “Jy het dit nie gemaak nie!”
Die besigheidsman gee dan ’n sug van verligting en vertel die ander twee dat hy gelukkig goeie lewensversekering het wat sy familie goed versorg agterlaat.
Hulle loop dan deur soliede objekte - om die illusie te skep dat hulle nou in ’n ander dimensie is! Die “punch line” kom in die laaste woorde van die advertensie as die drie in ’n hysbak klim wat in die wolke opgaan.
Dan kan jy hoor hoe die man verlig sê:  “Ek is baie bly ons gaan op!”

1 Johannes 5:12 herinner ons, nie almal “gaan op” nie! Maar gee ons die versekering dat almal wat in Jesus Christus glo, se “hysbak” ken net een rigting na God om daar vir ewig te bly!
Skyfie 7 en 8
3.2. Familie-oomblik
   Vra vir die kinders wat het jou pa/ma/voog al vir jou gedoen of gegee wat vir jou wys dat hulle lief is vir jou.  Dit kan enigiets wees van ’n briefie tot ’n teddie of presentjie, ens. ens.

Johannes sê vir die mense die brief wat hulle van hom ontvang, skryf hy vir hulle sodat hulle kan weet dat hulle die ewige lewe het.  

Dit klink amper soos ’n kaartjie na die hemel.  Maar die brief is nie die kaartjie nie. Nee, Johannes sê daar is ’n ander kaartjie.  
Die geskenkie wat jy van jou ouer(s) kry, is nie die liefde nie, dis bloot die bewys of die teken dat hulle jou liefhet.
 
Skryf op karton die woorde:  “_______ glo in die Seun van God”.  Deel vir die kinders die karton uit en sê die een wie sy/haar naam op die lyntjie kan en wil skryf, het die ewige lewe.  
 
Skyfie 9 en 10
4. God praat met ons en ons luister
4.1. Luister na die Woord

Agtergrond

Nuwe-Testamentici aanvaar oor die algemeen dat 1 Johannes teen ongeveer 95-100 n.C. in Klein-Asië geskryf is, dit wil sê ná die Johannesevangelie (wat teen ongeveer 90 n.C. op Skrif gestel is), en dat dieselfde skrywer wat die Johannesevangelie afgerond het (vgl. Joh. 21:24-25), 1 Johannes kon geskryf het.  Alhoewel 1 Johannes dikwels as ’n brief geklassifiseer word, ontbreek die tipiese formele kenmerke van ’n brief (die aanhef met ’n aanduiding van die afsender, ontvanger en groet, asook die afsluitingsgroet) by die geskrif.  Daarom kan 1 Johannes eerder ’n herderlike skrywe aan ’n spesifieke Christelike gemeenskap genoem word.  
Die doel van die herderlike skrywe, was om die gelowiges in dié Johannese gemeenskap te versterk nadat ’n groep daaruit weggebreek het (2:19).  In die Johannese gemeenskap (só genoem na aanleiding van die samehorende groep Christene wat gevorm is op grond van die lieflingdissipel se oorlewerings van Jesus), het daar mettertyd verskillende groepe ontstaan na aanleiding van hulle uiteenlopende interpretasies van die Johannesevangelie.  Die groep waaraan die skrywer van 1 Johannes behoort het, het bestaan uit gelowiges wat deur die Jode uit die sinagoges verjaag is omdat hulle Jesus as Messias bely het.  

Teenoor die laasgenoemde groep het ’n ander groep gestaan wat hoofsaaklik uit die Hellenistiese (Griekse) wêreld gekom het, en wat sekere gnostiese (dosetiese) opvattings met hulle saamgebring het.  Hulle het veral ’n probleem gehad met die leer oor Jesus se menswording, asook oor die etos van die Christelike lewe.  
Dit wil voorkom asof hulle beweer het dat hulle nie sonde het nie (1:8, 10) en dat hulle volledige kennis het op grond van die salwing van die Gees (2:20, 27).  Gevolglik wou hulle nie aanvaar dat Jesus mens geword het om vir ons sonde te sterf nie, om sodoende vergifnis te bewerkstellig nie.  Die opponente van Johannes het oënskynlik beweer dat die hemelse Christus bloot op Jesus met sy doop neergedaal het en dat net die aardse, liggaamlike Jesus gesterf het.  
Volgens Johannes getuig die Gees, water en bloed egter van Christus se volledige vleeswording.
  
Hy is só gebore en het só gesterf.  So nie word ’n streep getrek deur die belydenis van die Johannesevangelie dat God sy Seun as ’n offer vir die wêreld gegee het.  

Die herderlike skrywe 1 Johannes het dus ontstaan as regstelling van interpretasies oor Jesus as persoon, die Christelike etos (lewe) en die Heilige Gees.  Die omvattende tema daarvan is dat die gelowiges mag weet dat hulle die ewige lewe besit en dat hulle dié sekerheid in hulle leefstyl sigbaar moet maak.  Die bron van hulle sekerheid is dat Jesus Christus mens geword het (1:1-4 en 5:6-21). 

Uitleg

Verse 9-13 is deel van ’n langer perikoop (verse 5-13) waarin die skrywer van die brief skryf oor die getuienis wat die gemeenskap ontvang het oor Jesus as die Seun van God.

In vers 9 kry ons ’n tipies Joodse styl van argumentering naamlik vanaf die mindere na die meerdere: as ’n mens in ’n hofsaak die getuienis van twee of drie menslike ooggetuies as waar beskou, hoeveel te meer moet die getuienis van God dan nie as waar geag word nie.  Die voorsetsel as (ei) dui nie hier op onsekerheid nie, maar eerder op ’n feit (ons aanvaar menslike getuienis en daarom sal ons God s’n beslis aanvaar).  

Daar is dan ook volgens die skrywer drie getuies, soos deur die Joodse regspleging vereis (Deut. 19:15; Matt. 18:16–20; Joh. 8:13–18), wat oor Jesus getuig: Gees, water en bloed (vers 8).  Deur die drie saam as getuies te roep maak die skrywer dit duidelik dat jy of al drie se getuienis aanvaar, of hulle al drie s'n verwerp.  Hulle getuienis stem naamlik ooreen met mekaar.  In die sin is hulle dus een (vers 8b se letterlike vertaling).  

Agter die drie se getuienis, staan die getuienis van God self (vers 9).  Ten diepste is dit immers God wat in die verlede (in die geskiedenis) en hede (deur die Gees) oor sy Seun getuig.  Die belangrikste van God se getuienis oor Jesus, is dat Hy sy Seun is (verse 9-10).  Daarom is die aanvaarding hiervan van deurslaggewende belang.  Wie dit nie aanvaar nie, verwerp nie net vir Jesus nie, maar maak ook sodoende God tot leuenaar (vers 10).  
Om dus nie in Jesus te glo nie, is gelyk aan om nie op God en sy getuienis te vertrou nie.  Wie dit egter glo, het die ontwyfelbare getuienis van die Heilige Gees in sy hart.  Naas die eksterne getuienis in die geskiedenis van Jesus se doop (die begin van sy aardse bediening) en sy dood (die afsluiting van sy aardse bediening) - en daarmee saam alles wat tussen in gebeur het - is daar dus ook die innerlike getuienis van God se Gees in ons harte oor Jesus.  Ons geloof mag dus subjektief in karakter wees, maar die oorsprong daarvan is objektief (die gebeure in die geskiedenis rakende Jesus).

Die inhoud van God se getuienis is dat Hy deur Jesus aan almal wat in Hom glo, die ewige lewe gegee het (vers 11-12).  Laasgenoemde is dus nie iets wat verdien kan word nie, maar ’n genadegawe van God.  In die Johannese literatuur is laasgenoemde nie bloot sinoniem vir ’n baie lang tyd nie (d.w.s. ’n groot kwantiteit van tyd nie), maar ook van die hoogste denkbare kwaliteit lewe (naamlik ’n lewe saam met God).

Vers 13 gee die doel en tema van die skrywe - die skrywer wil naamlik diegene wat deel is van sy groep verseker dat hulle die ewige lewe het deur hulle geloof in Jesus Christus, die Seun van God.  So wil hy die onsekerheid wat by hulle is as gevolg van die skeuring in hulle gemeenskap, aanspreek en hulle aanspoor om vas te hou aan Jesus as die vleesgeworde Seun van God wat vir ons gesterf het.  Ten diepste is dit ook vir die skrywer van die brief die enigste manier om die ewige lewe te bekom.  Die antitetiese parallelisme in vers 12 beklemtoon naamlik dat die deelname aan die ewige lewe al dan nie, alles te make het met die aanvaarding of verwerping van Jesus.  

 
Skyfie 11
4.2. Luister weer na die Woord
Skyfie 12

Daar was ’n komiese storie in the Houston Chronicle van 2 Mei  2002.  Dit vertel van ’n motorbestuurder wat afgetrek is vir spoed.  Die polisieman het die bestuurder gevra om sy bestuurslisensie en bewys van registrasie te gee om te bewys dat die motor syne is.
Die bestuurder het verduidelik dat sy lisensie teruggetrek is as gevolg van sy verskriklike bestuursrekord en dat hy ook nie papiere vir die motor het nie, aangesien dit gesteel is!
Na ’n oomblik het hy homself gekorrigeer:  “Wag ’n bietjie!  Of het ek my net verbeel dat ek die motor se papiere in die paneelkissie gesien het toe ek my rewolwer daar gebêre het.”
Op hierdie punt het die polisie-beampte baie senuweeagtig gevra:  “Het jy ’n rewolwer?”
“O ja. Ek het dit gebruik om die bank te beroof en daarna het ek die geld in die kattebak gegooi net voordat ek toe my rewolwer in die paneelkissie gebêre het.”
Toe het dinge spanningsvol begin geraak en die polisieman het vir hulp oor sy radio geroep.  Binne enkele oomblikke was daar ander polisiemotors wat die man se motor omsingel het.
’n Polisiekaptein het uit een van die polisiemotors uitgespring en die man genader en gevra vir identifikasie.
Die man het rustig sy bestuurslisensie uitgehaal en vir die kaptein gewys. Dié het toe vir hom gevra of die motor gesteel was en die man het hom verseker dat dit syne was en die motor se registrasie papiere uit die paneelkissie gehaal wat ook geen rewolwer ingehad het nie!
 
Die verwarde polisiekaptein het hom gevra om uit te klim en sy kattebak oop te maak. Daar was net ’n spaarwiel daarin!
Die kaptein  het die man een kant toe geneem:  “Ek verstaan nou nie mooi nie.  Die konstabel het vir bystand gevra omdat jy nie ’n bestuurslisensie het nie, die motor gesteel is, jy in besit van ’n rewolwer was en boonop ’n bank beroof het!
Die bestuurder het geantwoord:  “Reg... ek wed jou hy het nog vir jou vertel dat ek te vinnig gery het ook!”
Die stories wat mense nie sal vertel nie... ongelukkig is die vindingryke man aangekla van valse getuienis!
Skyfie 13
Johannes kom sê vir ons dat ons verseker die getuienis van God kan glo - alles wat hy vir ons oor Sy seun gesê het, is waar!  Gordon Jensen se liedjie “Written in Red” vertel ons daarvan:
 
In letters of crimson, God wrote his love
On a hillside so long, long ago.
For you and for me, Jesus died,
And love's greatest story was told.

I love you, I love you.
That's what Calvary said.
I love you, I love you
Written in red.
Skyfie 14
Dat hierdie getuienis waar is, word deur drie getuienisse ondersteun: 
water, bloed en die Gees. 
 
Verduidelik dan die betekenisse van die drie aan die gemeente. ’n Vertaling soos The Word on the Street maak dit vir ons glashelder:
“Jesus the Liberator- two lasting images: soaking wet at His baptism, caked in blood at His execution. But he didn’t stop short of it at the water. No, He went through with the water and the blood.  And God’s Spirit backs it up with all His integrity. Three pieces of evidence: the water, the blood and the account of God’s Spirit- and they all add up to the same thing. In court we listen to the witness, but what if God stood in the dock? We’d be all ears, especially talking about His own Son. That’s a reliable witness by any standards!”
 Dat hierdie getuienis waar is, word deur drie getuienisse ondersteun: 

Skyfie 15 en 16

Die getuienisse is betroubaar, want God is God en Hy kan vertrou word. Num 23:19 en Hosea 11:9 is tekste wat ons daaraan herinner. 
”God is nie ’n mens dat Hy sou lieg nie, ’n mens dat Hy van gedagte sou verander nie. Sou Hy iets sê en dit nie doen nie, iets belowe en dit nie uitvoer nie?” (Num 23:19)
 “...want Ek is God, nie ’n mens nie. Ek is die Heilige wat by jou is... (Hosea 11:9)
Skyfie 17
Luister na hierdie storie:
God in die beskuldigde bank
Dit is die einde van tyd.  Biljoene mense staan voor God se troon.  Die meeste mense maak hulle oë toe vir die helder lig.  Maar daar is ’n groep mense wat besig is met ’n vuurwarm gesprek.
“Hoe kan God ons oordeel?  Hoe weet Hy iets van lyding?” vra ’n brunet terwyl sy haar getatoeëerde Nazi konsentrasiekamp nommer wys:  “Ons het terreur, mishandeling en dood ervaar!”
’n Ander een, ’n swart seun, wys sy nek:  “Wat hiervan? Opgehang vir geen misdaad nie, behalwe dat ek swart was!”  
’n Swanger skoolmeisie het gemor:  “Waarom moes ek ly, dit was nie my skuld nie!”
En so word al hoe meer aanklagte teen God geslinger.  Hy moes verantwoordelik gehou word vir al die lyding en boosheid wat Hy in die wêreld toegelaat het.  “Wat weet God van al ons swaarkry op aarde, terwyl Hy beskut in die hemel sit?” vra die mense verder.
Toe kies hierdie groep mense ’n paar verteenwoordigers wat dié meeste op aarde gely het. ’n Jood, ’n swart persoon, ’n persoon van Hirosjima, ’n misvormde rumatieklyer en ’n kind met leukemie.  Hulle praat met mekaar totdat hulle uiteindelik ’n waterdigte saak gehad  het - slim en vlymskerp.
Voordat God as die mensdom se regter kan kwalifiseer, moet Hy eers verduur wat die mens verduur het.  Die eenparige besluit is dat God gevonnis moet word om op die aarde te lewe - as ’n mens!  Die verteenwoordigers praat met al die mense.
“Laat Hom as ’n Jood gebore word.  Laat die wettigheid van Sy geboorte betwyfel word.  Gee vir Hom ’n taak wat só moeilik is, dat selfs Sy eie familie sal dink dat Hy nie by Sy volle positiewe is nie.  Laat Hom deur Sy beste vriende verraai word.  Laat Hom valse beskuldigings in die gesig staar, verhoor word deur ’n bevooroordeelde jurie en gevonnis word deur ’n ruggraatlose regter.
Laastens, laat Hom ervaar wat dit beteken om bitter eensaam te voel.  Dan moet Hy sterf. Daar moet geen twyfel gelaat word oor Sy dood nie. ’n Skare getuies moet Sy dood kan bevestig.”
Terwyl die verteenwoordigers hulle besluit aan die mense oordra, stem hulle luidkeels saam.  Maar toe hulle die laaste sin van die besluit oor​dra, was daar ’n lang stilte.  Niemand het gewaag om iets verder te sê nie.  Almal het doodstil gestaan, want skielik besef hulle - God het reeds sy vonnis uitgedien!
Skyfie 18
Luister weer na die bekende Johannes 3:16. God se Seun het alles gedoen, dis die waarheid bo alle waarhede, ons kan die getuienis daaroor glo!
“Despite our efforts to keep him out, God intrudes. The life of Jesus is bracketed by two impossibilities: “a virgin's womb and an empty tomb”. Jesus entered our world through a door marked, “No Entrance” and left through a door marked “No Exit.” (Peter Larson)”
Skyfie 19
Kan ’n mens geloofsekerheid hê?
Skyfie 20
Baie Christene het twyfel oor hulle saligheid. Hulle soek na ’n vertroostende woord en bewyse dat hulle opgaan én nie afgaan nie! Hierdie onsekerheid vreet aan hulle ...
 
’n Ou man het vir ’n bekende predikant,  H. A. Ironside gevra:  “Ek wil net nie hier weggaan as ek nie weet ek is gered nie, of weet dat dit hopeloos is om ooit so iets te kan weet. Ek wil ’n betroubare getuienis hê, iets waaroor ek nie sal twyfel nie.”
Ironside het geantwoord:  “Sê nou net jy het ’n visie van ’n engel wat vir jou sê jou sondes is vergewe.  Sal dit vir jou goed genoeg wees?”
“Ja, ek dink ’n engel sal genoeg wees! “ Ironside het egter aangegaan:  “Maar sê nou net op jou sterfbed kom die duiwel en sê vir jou: “Ek was daardie engel wat jou wou mislei het? Wat sal jy sê?” Die man was sprakeloos.
Ironside het vir die man gesê dat God ons iets baie meer betroubaar gegee het as ’n engel se stem,  Sy Seun, Jesus Christus.  Toe het Ironside vir hom 1 Johannes 5:13 gelees:
“Hierdie brief skrywe ek vir julle, sodat julle kan weet dat julle die ewige lewe het, julle wat in die Seun van God glo.”  Toe sê Ironside:  “Dit is genoeg sekerheid. Dit is ’n brief van die hemel uitdruklik vir jou ore bedoel.” Toe het die man tot ruste gekom.
Skyfie 21
“Of ek glo, dit weet ek nie, maar ek weet in Wie ek glo! (Paul Althaus).
Skyfie 22
Daarom is dit belangrik om te weet - geloofsekerheid is nie sekerheid van jou geloof nie, maar sekerheid van God. Van Hom kan jy doodseker wees, by Hom is jou lewe voldoende verseker!
Skyfie 23
Sluit af met Donald Shelby se woorde:
“There is much we do not know about the little we do know concerning life after death;”
“But the little that we do know is enough - indeed, more than enough.”
Skyfie 24
5. God herinner ons en ons is dankbaar
(Doop en Nagmaalsmoment – waar van toepassing)

5.1. Sakramente 
5.2. Rituele
Skyfie 25

Bely hardop (en sigbaar) jou geloof

Vanoggend is ’n goeie geleentheid om die gemeente die geleentheid te gee om hul geloof hardop te bely.  Deur die eeue het gelowiges dikwels met twee vingers bymekaar (Jesus is mens en God) ’n kruis voor hulle bors gemaak.  
 
Begin bo, by God die Vader, wat die Hoof is.  Beweeg af, om te wys op Jesus wat mens geword het.  En maak dan ’n sirkel beweging van linker na regterskouer wat wys op die Heilige Gees wat om ons is om ons te beskerm.
Jy sou die gemeente dit kon laat doen – of hulle die geloofsbelydenis laat doen.
Skyfie 26
Omdat ons lank vooruit werk aan die PP, kry ons dikwels nader aan die Sondag nog waardevolle idees en voorstelle.  Ons het egter geen manier om jou te laat weet as ons nie jou e-posadres het nie.  Indien jy op ons e-poslys wil wees, stuur vir ons ’n e-pos na nouspowerpoints@gmail.com  met die woord ‘Nous E-poslys’ in die ‘Subject’-lyn.  Jy hoef dit net een keer te doen.
Skyfie 27
6. Volgende week:
Hand 2:1-21 / Rom 8

� Die verwysing in vers 8 na bloed en water as getuies oor Jesus, verwys daarna dat Hy sowel gedoop is, as dat Hy aan die kruis gesterf het.  Dit verwys dus nie direk na die doop en Nagmaal as sakramente nie.  Daar word naamlik nooit na die Nagmaal as net “die bloed” verwys nie, en ons doop dui ook nie reglynig op die doop van Jesus nie.  Jesus se doop en dood word eerder in vers 8 gepersonifieer om naas die Gees as getuies op te tree. 

